
ԱՄՓՈՓԱԹԵՐԹ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՀԱՐԿԱՅԻՆ ՕՐԵՆՍԳՐՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԻ ՆԱԽԱԳԾԻ ՎԵՐԱԲԵՐՅԱԼ

	1. ՀՀ ֆինանսների նախարարություն
	27․08․2025թ․

	
	N01/2-3/19066-2025

	Հայաստանի Հանրապետության հարկային օրենսգրքում փոփոխություններ և լրացումներ կատարելու մասին ՀՀ օրենքի նախագծի լրամշակված տարբերակի վերաբերյալ հայտնում ենք հետևյալը:
1. Նախագծի 10-րդ հոդվածով առաջարկվում է ՀՀ հարկային օրենսգրքի (այսուհետ՝ Օրենսգիրք) 70-րդ հոդվածի 2-րդ մասից հանել անհատ ձեռնարկատեր կամ նոտար չհանդիսացող ֆիզիկական անձին էլեկտրոնային առևտրի շրջանակներում ապրանքներ մատակարարելու դեպքում ԱԱՀ-ի հաշվարկման և վճարման մասով սահմանված կարգավորումը և վերջինս նախատեսել նույն հոդվածում առանձին մասով:
Վերոգրյալի կապակցությամբ, հայտնում ենք, որ Օրենսգրքի 70-րդ հոդվածի 2-րդ մասի երկրորդ պարբերության՝
1) 3-րդ կետի համաձայն՝ նույն մասով սահմանված դեպքերում ԱԱՀ-ով հարկման ենթակա գործարքների մասով ԱԱՀ-ի հաշվարկման ժամանակ ԱԱՀ-ի շեմը հաշվի չի առնվում,
2) 5-րդ կետի համաձայն՝ Օրենսգրքով սահմանված կարգով և ժամկետներում ԱԱՀ-ի հաշվարկման և վճարման պարտավորությունը կրում է Հայաստանի Հանրապետությունում մշտական հաստատություն չունեցող ոչ ռեզիդենտ կազմակերպությունը, եթե պայմանագրային հարաբերությունների կողմը համարվում է միկրոձեռնարկատիրության սուբյեկտ կամ շրջանառության հարկ վճարող, կամ եթե Օրենսգրքի 288-րդ հոդվածի 9.1-ին մասով սահմանված կարգով հարկային մարմնում հաշվառված՝ Հայաստանի Հանրապետությունում մշտական հաստատություն չունեցող ոչ ռեզիդենտ կազմակերպությունը մատուցում է էլեկտրոնային ծառայություններ անհատ ձեռնարկատեր կամ նոտար չհանդիսացող ֆիզիկական անձին, կամ առևտրի էլեկտրոնային հարթակը շահագործող՝ Հայաստանի Հանրապետությունում մշտական հաստատություն չունեցող ԵՏՄ անդամ այլ պետության ոչ ռեզիդենտ կազմակերպությունը կամ անհատ ձեռնարկատերը էլեկտրոնային առևտրի շրջանակներում ապրանքներ է մատակարարում անհատ ձեռնարկատեր կամ նոտար չհանդիսացող ֆիզիկական ան¬ձին:
Այս առումով, հայտնում ենք, որ վերոնշյալ առաջարկությունն ընդունելի համարվելու պարագայում խնդրո առարկա դեպքում ԱԱՀ-ի հաշվարկման ժամանակ ԱԱՀ-ի շեմը հաշվի է առնվելու, ինչն ընդունելի չէ:
Հաշվի առնելով վերոգրյալը՝ առաջարկում ենք նախագծով նախատեսել, որ ԱԱՀ-ի շեմը հաշվի չի առնվում նաև անհատ ձեռնարկատեր կամ նոտար չհանդիսացող ֆիզիկական անձին էլեկտրոնային առևտրի շրջանակներում ապրանքների մատակարարման դեպքում:
	Ընդունվել է։
Նախագծում կատարվել է համապատասխան փոփոխություն։

	2. Նախագծի`
1) 5-րդ հոդվածի՝
• 1-ին մասի համաձայն՝ Օրենսգրքի կիրառության նպատակով ապրանքի մատակարարման, աշխատանքի կատարման և (կամ) ծառայության մատուցման գործարքը ճշգրտվում է ապրանքների էլեկտրոնային առևտրի շրջանակներում անհատ ձեռնարկատեր կամ նոտար չհանդիսացող ֆիզիկական անձին մատակարարված ապրանքի վերադարձի կամ վճարված ապրանքից անհատ ձեռնարկատեր կամ նոտար չհանդիսացող ֆիզիկական անձի հրաժարվելու դեպքում,
• 3-րդ մասի համաձայն՝ ապրանքների էլեկտրոնային առևտրի շրջանակներում անհատ ձեռնարկատեր կամ նոտար չհանդիսացող ֆիզիկական անձին մատակարարված ապրանքի վերադարձի կամ վճարված ապրանքից անհատ ձեռնարկատեր կամ նոտար չհանդիսացող ֆիզիկական անձի հրաժարվելու դեպքում առևտրի էլեկտրոնային հարթակը շահագործողը պարտավոր է գործարքի ճշգրտման արդյունքներն ԱԱՀ-ի մասով արտացոլել այն հաշվետու ժամանակաշրջանի համար Օրենսգրքի 52-րդ և 53-րդ հոդվածներով սահմանված կարգով կազմվող և հարկային մարմին ներկայացվող հարկային հաշվարկում, որում անհատ ձեռնարկատեր կամ նոտար չհանդիսացող ֆիզիկական անձին ամբողջությամբ կամ մասնակի վերադարձվել է ապրանքի դիմաց վճարված գումարը,
2) 13-րդ հոդվածով Օրենսգրքում լրացվող 76․1-ին հոդվածի 1-ին մասով առաջարկվում է սահմանել, որ Օրենսգրքի 288-րդ հոդվածով սահմանված կարգով հարկային մարմնում հաշվառված` առևտրի էլեկտրոնային հարթակը շահագործող ԵՏՄ անդամ պետության կազմակերպությունը կամ անհատ ձեռնարկատերը յուրաքանչյուր ամսվա համար, բայց ոչ ուշ, քան մինչև տվյալ ամսվան հաջորդող ամսվա 20-ը ներառյալ հարկային մարմին է ներկայացնում տեղեկատվություն` առևտրի էլեկտրոնային հարթակի միջոցով անհատ ձեռնարկատեր կամ նոտար չհանդիսացող ֆիզիկական անձանց ապրանքների մատակարարման, ինչպես նաև անհատ ձեռնարկատեր կամ նոտար չհանդիսացող ֆիզիկական անձանց կողմից ապրանքների վերադարձի վերաբերյալ:
Վերոգրյալից ստացվում է, որ առևտրի էլեկտրոնային հարթակը շահագործող ԵՏՄ անդամ պետության կազմակերպության կամ անհատ ձեռնարկատիրոջ կողմից հարկային մարմին տեղեկատվություն ներկայացվելու է միայն անհատ ձեռնարկատեր կամ նոտար չհանդիսացող ֆիզիկական անձանց կողմից ապրանքների վերադարձի վերաբերյալ, իսկ վճարված ապրանքից անհատ ձեռնարկատեր կամ նոտար չհանդիսացող ֆիզիկական անձի հրաժարվելու դեպքում առևտրի էլեկտրոնային հարթակը շահագործողը տեղեկատվություն չի ներկայացնելու: 
Հաշվի առնելով այն, որ էլեկտրոնային առևտրի շրջանակներում ապրանքի մատակարարման գործարքը ճշգրտվում է ապրանքի վերադարձի կամ վճարված ապրանքից հրաժարվելու դեպքերում՝ առաջարկում ենք նախագծի 13-րդ հոդվածով Օրենսգրքում լրացվող 76․1-ին հոդվածի 1-ին մասը խմբագրել և սահմանել, որ առևտրի էլեկտրոնային հարթակը շահագործող ԵՏՄ անդամ պետության կազմակերպության կամ անհատ ձեռնարկատիրոջ կողմից հարկային մարմին տեղեկատվություն ներկայացվում է նաև վճարված ապրանքից հրաժարվելու դեպքերի մասով:
	Ընդունվել է։
Նախագծում կատարվել է համապատասխան փոփոխություն։

	2. ՀՀ էկոնոմիկայի նախարարություն
	12․06․2025թ․

	
	N01/13121-2025

	Քննության առնելով «Հայաստանի Հանրապետության հարկային օրենսգրքում փոփոխություններ և լրացումներ կատարելու մասին» օրենքի նախագիծը, որով սահմանվում են էլեկտրոնային առևտրի շրջանակներում անհատ ձեռնարկատեր կամ նոտար չհանդիսացող ֆիզիկական անձանց մատակարարված ապրանքների մասով ԱԱՀ-ի հաշվարկման ու վճարման, հարկային հաշվարկների ներկայացման, մատակարարումների փաստաթղթավորման, կազմակերպության կամ անհատ ձեռնարկատիրոջ կողմից ԵԱՏՄ առևտրի էլեկտրոնային հարթակի միջոցով ԵԱՏՄ անդամ այլ պետության տարածքում ֆիզիկական անձանց ապրանքների մատակարարման գործարքների նկատմամբ ԱԱՀ-ի 0 տոկոս դրույքաչափ կիրառելու հետ կապված իրավակարգավորումներ, հայտնում ենք հետևյալը․
Նախատեսվող կարգավորումները Էկոնոմիկայի նախարարությունը ներկայացրել է նաև ՎԶԵԲ-ի Հայաստանի ներդրումային խորհրդի քննարկմանը, որից ստացվել են պարզաբանման ենթակա մի շարք հարցադրումներ և դիտարկումներ։ Մասնավորապես, ներկայացվել են հետևյալ դիտարկումները․
Նախագծով, ըստ էության, լուծվել են Wildberries և Ozon հարթակների միջոցով իրականացվող առևտրին առնչվող հարկային հաշվետվողականության որոշ հարցեր։ Այնուամենայնիվ, նախագիծը կարգավորում է միայն ԵԱՏՄ անդամ պետությունների միջև ապրանքների էլեկտրոնային առևտուրը, ինչը կազմում է ՓՄՁ ենթախորհրդի նիստի ընթացքում բարձրաձայնված հարցերի փոքր մասը։ Անհրաժեշտ է կարգավորել էլեկտրոնային առևտուրն ընդհանրապես՝ ինչպես ներքին շուկայում, այնպես էլ երրորդ երկրների հետ։
	

















Ընդունվել է ի գիտություն։
Միաժամանակ, նախագծով նախատեսվող կարգավորումները վերաբերում են ԵՏՄ անդամ պետությունների միջև փոխադարձ առևտրի շրջանակներում ԵՏՄ անդամ այլ պետությունների հարկ վճարողների կողմից էլեկտրոնային առևտրի շրջանակներում ՀՀ-ում կամ ՀՀ տնտեսավարող սուբյեկտների կողմից ԵՏՄ առևտրի էլեկտրոնային հարթակի միջոցով ԵՏՄ անդամ այլ պետության տարածքում ֆիզիկական անձանց մատակարարվող ապրանքների մասով ՀՀ-ում ԱԱՀ-ի պարտավորությունների կատարման և փաստաթղթավորման հետ կապված հարցերին: 

	Նախագծով նախատեսվում է, որ վճարումներն իրականացվելու են անկանխիկ եղանակով, ինչը բնորոշ է ԵԱՏՄ էլեկտրոնային առևտրի հարթակներին, սակայն հայկական էլեկտրոնային առևտրի հարթակների դեպքում տեղի են ունենում նաև կանխիկ վճարումներ, ինչին անդրադարձ չի կատարվել։
	Չի ընդունվել։
Նախագծով էլեկտրոնային առևտուր հասկացությունը սահմանվել է այն նպատակով որպեսզի էլեկտրոնային առևտուր և ավանդական առևտուր հասկացությունները հստակ տարանջատվեն և տարընկալումներ չառաջանան։ Բացի այդ, էլեկտրոնային առևտուր հասկացության սահմանմամբ հստակեցվել է, որ էլեկտրոնային առևտրի շրջանակներում ֆիզիկական անձանց կողմից ապրանքների ձեռքբերման գործընթացը (ապրանքների ցուցադրություն, ապրանքների վաճառքի պայմանները գնորդին ներկայացում, ապրանքների էլեկտրոնային առևտրի պայմանագրերի կնքում, ինչպես նաև ապրանքի ձեռքբերման դիմաց վճարման կատարում) ամբողջությամբ իրականացվի ինտերնետ տեղեկատվական համակարգերի միջոցով:

	Նախագծից պարզ չէ՝ արդյոք ապրանքը էլեկտրոնային հարթակի կողմից վաճառվելուց հետո գործարքի մանրամասները (ՊԵԿ-ին ներկայացվող տեղեկությունները) ինքնաշխատ կերպով հասանելի են դառնալու նաև հայաստանյան վաճառողին, որը թույլ կտա իրականացնել պատշաճ հարկ վճարողի հարկային հաշվառումը։
	Ընդունվել է։ 
Նախագծով 12-րդ հոդվածի 2-րդ կետով սահմանվել են տեղեկատվության հասանելիության հետ կապված կարգավորումներ: 

	Նախագծով կարգավորված չեն ապրանքների՝ նույնականացման նշաններով դրոշմավորման հարցերը։
	Ընդունվել է ի գիտություն։
Ապրանքների հսկիչ (նույնականացման) նշաններով դրոշմավորման հարցերը, այդ թվում` էլեկտրոնային առևտրի շրջանակներում, կարգավորում են օրենսգրքի 396․1-ին հոդվածով, ինչպես նաև դրանց կիրարկումն ապահովող ենթաօրենսդրական ակտերով:

	Կարգավորված չեն նաև այն դեպքերը, երբ ՀՀ ռեզիդենտ հարկ վճարողն ապրանքները գնում է երրորդ երկրից, տեղափոխում ԵԱՏՄ անդամ այլ երկրի՝ էլեկտրոնային առևտրի հարթակին պատկանող պահեստ և վաճառքն իրականացնում այնտեղից՝ նախապես չիմանալով թե որտեղ կիրացվի ապրանքը։ Այս դեպքում բաց են մնում փաստաթղթավորման, հաշվետվությունների ներկայացման և դրոշմավորման հարցերը։
Ելնելով վերոգրյալից՝ գտնում ենք, որ նախատեսվող կարգավորումները ներկայացված դիտարկումների հաշվառմամբ ունեն հավելյալ պարզաբանման կարիք։
	Ընդունվել է ի գիտություն։
Նախագիծը լրամշակվել է և լրամշակված նախագծով կարգավորվում են առևտրի էլեկտրոնային հարթակի միջոցով ԵՏՄ անդամ մի պետության կազմակերպության կամ անհատ ձեռնարկատիրոջ կողմից ԵՏՄ անդամ մյուս պետության տարածքում ֆիզիկական անձանց ապրանքների մատակարարման գործարքների մասով ԱԱՀ-ի պարտավորությունների կատարման և փաստաթղթավորման հետ կապված հարցերը: 


	3. ՀՀ էկոնոմիկայի նախարարություն
	14․08․2025թ․

	
	N01/18319-2025

	Քննության առնելով Հայաստանի Հանրապետության հարկային օրենսգրքում փոփոխություններ և լրացումներ կատարելու մասին օրենքի լրամշակված նախագիծը, որով սահմանվում են կազմակերպության կամ անհատ ձեռնարկատիրոջ կողմից ԵՏՄ առևտրի էլեկտրոնային հարթակների միջոցով անհատ ձեռնարկատեր կամ նոտար չհանդիսացող ֆիզիկական անձանց ապրանքների մատակարարման (ՀՀ ներմուծվող և ՀՀ-ից արտահանվող) գործարքների մասով ԱԱՀ-ի հաշվարկման ու վճարման, հարկային հաշվարկների ներկայացման, ինչպես նաև ապրանքների վերադարձի մասով կարգավորումներ, հայտնում ենք հետևյալը․
Նախագծով, ըստ էության, լուծվել են ԵՏՄ առևտրի էլեկտրոնային հարթակների միջոցով իրականացվող առևտրին առնչվող հարկային հաշվետվողականության մի շարք հարցեր, սակայն ինչպես Նախագծի նախորդ տարբերակի վերաբերյալ ներկայացված դիրքորոշման, այնպես էլ այժմ շարունակում ենք կարևոր համարել էլեկտրոնային հարթակների միջոցով նույնականացման նշաններով դրոշմավորման ենթակա ապրանքների շրջանառության հետ կապված հարցերը։ Մասնավորապես, Նախագծով կարգավորված չեն Հայաստանի Հանրապետությունում գործող կազմակերպության կամ անհատ ձեռնարկատիրոջ կողմից ԵՏՄ առևտրի էլեկտրոնային հարթակների միջոցով Հայաստանի Հանրապետության տարածքում վաճառված նույնականացման նշաններով դրոշմավորման ենթակա ապրանքների շրջանառության՝ մասնավորապես շրջանառությունից հանելու հետ կապված հարցերը, որոնք ևս ունեն օրենսդրական կանոնակարգման կարիք։ 
	










Ընդունվել է ի գիտություն։
Միաժամանակ, հարկ է նշել, որ ներկայումս գործող օրենսդրության համաձայն՝ հսկիչ (նույնականացման) նշանների վերաբերյալ հարկային մարմնի միասնական շտեմարան տեղեկատվության փոխանցումը պարտադիր է ՀԴՄ կիրառողների համար: Հետևաբար՝ եթե ապրանքների վաճառքը կիրականացվի ՀԴՄ-ի կիրառմամբ, ապա հսկիչ (նույնականացման) նշանների վերաբերյալ հարկային մարմնի միասնական շտեմարան տեղեկատվության փոխանցումը կհամարվի պարտադիր: Հարկ է հաշվի առնել նաև, որ առաջիկայում Կառավարության կողմից կսահմանվեն հսկիչ (նույնականացման) նշաններով դրոշմավորված ապրանքների հսկիչ (նույնականացման) նշանների վերաբերյալ էլեկտրոնային եղանակով տեղեկատվության փոխանցման, ինչպես նաև ապրանքների մատակարարման դեպքում՝ հսկիչ (նույնականացման) նշանների վերաբերյալ տեղեկատվությունը հաշվարկային փաստաթղթերում ներառելու դեպքերն ու կարգը։ 

	4. ՀՀ բարձր տեխնոլոգիական արդյունաբերության նախարարություն
	18․06․2025թ․

	
	N01/17.2/5024-2025

	«Հայաստանի Հանրապետության հարկային օրենսգրքում փոփոխություններ և լրացումներ կատարելու մասին» օրենքի նախագծի վերաբերյալ Հայաստանի Հանրապետության բարձր տեխնոլոգիական արդյունաբերության նախարարությունն իր իրավասությունների շրջանակում առաջարկություններ և դիտողություններ չունի:
	Ընդունվել է ի գիտություն։

	5. ՀՀ արդարադատության նախարարություն
	29․07․2025թ․

	
	N/27.3/33509-2025

	«Հայաստանի Հանրապետության հարկային օրենսգրքում փոփոխություններ և լրացումներ կատարելու մասին» օրենքի նախագծով (այսուհետ՝ Նախագիծ) նախատեսվում են մի շարք փոփոխություններ և լրացումներ Հայաստանի Հանրապետության հարկային օրենսգրքում (այսուհետ՝ Օրենսգիրք)։
Որպես Նախագծի հիմնավորում նշվել է, որ Օրենսգրքում փոփոխություններ կատարելու անհրաժեշտությունը պայմանավորված է ներպետական համաձայնեցման փուլում գտնվող Եվրասիական տնտեսական միության մասին պայմանագրի և Ապրանքների արտահանման ու ներմուծման, աշխատանքների կատարման և ծառայությունների մատուցման ժամանակ անուղղակի հարկերի գանձման և դրանց վճարման նկատմամբ վերահսկողության կարգի մասին» N18 հավելվածի փոփոխությամբ, որով նախատեսվում է կանոնակարգել ԵՏՄ անդամ պետությունների հարկ վճարողների կողմից էլեկտրոնային առևտրի շրջանակներում ֆիզիկական անձանց մատակարարվող ապրանքների մասով ԱԱՀ-ի հաշվարկման ու վճարման հետ կապված հարցերը։ 
Հաշվի առնելով վերոնշյալը՝ նախագծով նախատեսվում է էլեկտրոնային առևտուր և առևտրի էլեկտրոնային հարթակ հասկացությունները համապատասխանեցնել ԵՏՄ պայմանագրի N18 հավելվածով նախատեսվող փոփոխություններին, ապրանքի մատակարարման վայրը որոշել փոխադրման (փոխանցման) ավարտի պահին ապրանքի փաստացի գտնվելու վայրով, հստակեցնել էլեկտրոնային առևտրի շրջանակներում ԱԱՀ հաշվարկելու և վճարելու պարտավորություն կրողների շրջանակը, սահմանել ԱԱՀ վճարող համարվող կազմակերպության կամ անհատ ձեռնարկատիրոջ կողմից ԵՏՄ առևտրի էլեկտրոնային հարթակի միջոցով ԵՏՄ անդամ այլ պետության տարածքում ֆիզիկական անձանց ապրանքների մատակարարման գործարքների նկատմամբ ԱԱՀ-ի 0 տոկոս դրույքաչափի կիրառման մասով համապատասխան կարգավորումներ։ 
Տվյալ դեպքում, նախատեսված փոփոխությունների և լրացումների անհրաժեշտությունը, ըստ հիմնավորման, պայմանավորված է գործող կարգավորումները դեռևս չհամաձայնեցված փոփոխություններին համապատասխանեցնելով։ Գտնում ենք, որ ներկայացված հիմնավորմամբ և այս փուլում ներկայացված փոփոխությունների և լրացումների անհրաժեշտության վերաբերյալ բովանդակային դիրքորոշում հնարավոր չէ հայտնել, ուստի անհրաժեշտ է Նախագծի շրջանառումն իրականացնել համապատասխան համաձայնեցումներից հետո։
	Ընդունվել է ի գիտություն։
Նախագիծը լրամշակվել է և լրամշակված նախագծով կարգավորվում են առևտրի էլեկտրոնային հարթակի միջոցով ԵՏՄ անդամ մի պետության կազմակերպության կամ անհատ ձեռնարկատիրոջ կողմից ԵՏՄ անդամ մյուս պետության տարածքում ֆիզիկական անձանց ապրանքի մատակարարման գործարքների մասով ԱԱՀ-ի պարտավորությունների կատարման և փաստաթղթավորման հետ կապված հարցերը:

	Այնուամենայնիվ անդրադառնալով կարգավորումներին՝ հայտնում ենք հետևյալը․
1․ Նախագծի 3-րդ հոդվածով Օրենսգրքի 37-րդ հոդվածի 1-ին մասի նոր խմբագրությամբ շարադրվող 2-րդ կետի արդյունքում՝ կարգավորումը կունենա հետևյալ բովանդակությունը․
 «Ապրանքի մատակարարման վայրը համարվում է Հայաստանի Հանրապետությունը, եթե` ապրանքների էլեկտրոնային առևտրի շրջանակներում անհատ ձեռնարկատեր կամ նոտար չհանդիսացող ֆիզիկական անձին մատակարարվող ապրանքները փոխադրման (փոխանցման) ավարտի պահին գտնվում են Հայաստանի Հանրապետության տարածքում։»։ 
Այս կապակցությամբ հարկ է նկատի ունենալ Նախագծի 1-ին հոդվածի 1-ին մասի 2-րդ կետով Օրենսգրքի նոր խմբագրությամբ շարադրվող 4-րդ հոդվածի 1-ին մասի 75-րդ կետի գ․ պարբերությունը, համաձայն որի՝ ապրանքների էլեկտրոնային առևտուրը՝ առևտրի էլեկտրոնային հարթակի միջոցով ԵՏՄ անդամ մի պետության կազմակերպության կամ անհատ ձեռնարկատիրոջ կողմից ապրանքների մատակարարումն է ԵՏՄ անդամ մյուս պետության տարածքում անհատ ձեռնարկատեր կամ նոտար չհանդիսացող ֆիզիկական անձանց` հետևյալ պայմանների միաժամանակյա պահպանմամբ. ապրանքների առաքման ծառայության ապահովում կամ ապրանքների փոխադրման համար սուրհանդակային և (կամ) փոստային գործունեության ծառայություններ մատուցող անձանց միջոցով ապրանքների առաքման ապահովում։
Նշվածը հիմք ընդունելով՝ գտնում ենք, որ ապրանքները փոխադրման (փոխանցման) ձևակերպումն ունի վերանայման կարիք։ Նշված դիտարկմամբ պայմանավորված անհրաժեշտություն կառաջանա վերանայել նաև Նախագծի 9-րդ հոդվածում, 11-րդ հոդվածում, ինչպես նաև 15-րդ հոդվածում կիրառված արտահանված և ներմուծվող ձևակերպումները։
	Ընդունվել է ի գիտություն։
Նախագիծը լրամշակվել է:

	2․ Նախագծի 6-րդ հոդվածի 1-ին մասի 2-րդ կետով նախատեսված լրացման արդյունքում անհրաժեշտություն կառաջանա Օրենսգրքի 55-րդ հոդվածի 3-րդ մասի 5-րդ կետի վերջակետ կետադրական նշանը փոխարինել միջակետ կետադրական նշանով։
	Ընդունվել է։
Նախագծի 6-րդ հոդվածով առաջարկվող կարգավորումները հանվել են։ 

	[bookmark: _Hlk204808941]3․ Նախագծի 9-րդ հոդվածի 1-ին մասի 1-ին կետում 1-ին մասը բառերն անհրաժեշտ է փոխարինել 1-ին մասի 1-ին կետը բառերով։
	Ընդունվել է։
Նախագծում կատարվել է համապատասխան փոփոխություն։

	4․ Նախագծի 15-րդ հոդվածով նոր լրացվող Օրենսգրքի 76․1-ին հոդվածում նույն մասին կատարված հղումն ունի վերանայման կարիք։
	Ընդունվել է։
Նախագծում կատարվել է համապատասխան փոփոխություն։

	5․ Նախագծի 14-րդ հոդվածի 1-ին մասի 2-րդ կետով ևս նախատեսված է լիազորություն հարկային մարմնի կողմից հաշվարկի ձևը և լրացման կարգը սահմանելու վերաբերյալ, սակայն Նախագծի 20-րդ հոդվածով նշվածի վերաբերյալ նշումը բացակայում է։
	Ընդունվել է։
Նախագծում կատարվել է համապատասխան փոփոխություն։

	6. Նախագծի 14-րդ հոդվածում սահմանվում են բառերն անհրաժեշտ է փոխարինել ընդունվում են բառերով՝ նկատի ունենալով Նորմատիվ իրավական ակտերի մասին օրենքի 13-րդ հոդվածի 5-րդ մասը, համաձայն որի՝ եթե օրենսդրական ակտով (բացառությամբ Սահմանադրության) սահմանված նորմը կարող է կատարվել միայն այդ ակտով նախատեսված ենթաօրենսդրական նորմատիվ իրավական ակտի ընդունմամբ, կամ դրա կատարումն ուղղակիորեն պայմանավորված է ենթաօրենսդրական նորմատիվ իրավական ակտի ընդունմամբ, ապա օրենսդրական ակտի անցումային դրույթներով սահմանվում են նաև` 
1) օրենսդրական ակտի այն մասերը, որոնք գործելու են ենթաօրենսդրական նորմատիվ իրավական ակտն ուժի մեջ մտնելու պահից.
2) ենթաօրենսդրական նորմատիվ իրավական ակտի ընդունման նախատեսվող ժամկետը:
	Ընդունվել է։
Նախագծում կատարվել է համապատասխան փոփոխություն։







